
ZARDUSHTIYLIK DINIGA OID YOZMA MANBALARNING ARXEOLOGIK 
MANBALARDA AKS ETISHI 

 
Annotatsiya. Maqolada zardushtiylik dinining muqqadas kitobi bo’lgan Avesto matnlaridagi ma’lumotlar 

va arxeologik tadqiqot ishlari natijasida aniqlangan moddiy manbalarni taqqoslab o’rganish orqali Zardushtiylik 
dinining tarixiy rivojlanishiga va uning O’rta Osiyodagi ta'siriga oid qimmatli ma'lumotlar keltirib o’tilgan. 

Kalit so’zlar: zardushtiylik, Avesto, yasht, videvdat, arxeologik materiallar, Sopolli madaniyati, Kuchuk 
madaniyati, Yaz madaniyati, davlatchilik, kata, vara, to’rt unsur, otashparastlik. 

 
 

Rakhmonkulova Masuma Mengnikulova 

Kirish. Zardushtiylik va uning muqaddas kitobi “Avesto” boʻlib, uning yaratilish tarixi va 

tarixiy ildizlari, moddiy madaniyatda qanchalar aks topishi hamda zardushtiylik gʻoyalarining 

qadimgi Eron va Turon xalqlari ilk davlatchilik tarixida tutgan oʻrnini oʻrganish bugungi tarix 

fani oldida turgan dolzarb muammolardandir. 

“Avesto” yozma manba sifatida Yevropada nihoyatda yaxshi oʻrganilgan. Yevropa 

tillariga toʻliq tarjima qilingan va zardushtiylik dinining falsafasi, Markaziy Osiyo xalqlarining 

mifologik dunyoqarashi, tarixi shu manba asosida yoritib kelinmoqda. “Avesto”ning ayrim 

qismlari oʻzbek tiliga tarjima qilindi va bu ish mutaxassislar tomonidan davom ettirilib 

kelinmoqda [1,2]. 

Adabiyotlar tahlili va metodologiya. Zardushtiylik dini boʻyicha olib borilgan 

tadqiqotlarni manbaviy asosiga koʻra, uch guruhga boʻlish mumkin:  

Birinchi guruh adabiyotlarda zardushtiylik dini va “Avesto” manbashunoslik nuqtai 

nazaridan oʻrganilgan. 

Ikkinchi guruh tadqiqotlarda “Avesto” gʻoyalari tarixshunoslik nuqtai nazaridan 

yoritilib, talqin etilgan. 

Uchinchi guruh – “Avesto”da aks etgan diniy gʻoyalarning arxeologik materiallar 

misolida solishtirib, tahlil qilingan tadqiqotlardir.  

Zardushtiylik dinining paydo boʻlishi, uning Eronda davlat dini sifatida keng 

tarqalganligi, “Avesto” kitobi va uning qismlari haqida, zardushtiylik dinida dafn marosimi bilan 

bogʻliq urf-odatlar, zardushtiylikkacha boʻlgan davrdagi diniy eʼtiqod shakllari tarixchi olimlar 

M.Boys [3], V.V.Struve [4], V.I.Abaev [5], J.Darmsteter [6], L.A.Lelekov [7], A.O.Makovelskiy [8], 

Y.A.Doroshenko [9], M.Meytarchiyan [10], A.A.Neyxard [11], va G.P. Snesarev [12] larning 

asarlarida aks etgan. Ushbu tadqiqotchilarning asarlarida berilgan fikrlar “Avesto”da keltirilgan 

gʻoyalar asosida bir qolipda, yaʼni zardushtiylik faqat eroniy xalqlar tarixi va madaniyatining 

tarkibiy qismi sifatida yoritishga harakat qilingan. Oʻrta Osiyo xalqlarining bu dinning paydo 

boʻlishdagi oʻrni va Oʻrta Osiyoda oʻtgan asrning 70-yillaridan qoʻlga kiritilgan arxeologik 

yutuqlar va ularning zardushtiylik dini tarixi bilan bogʻliqlik masalalari ochiqligicha qolgan. 

Zardushtiylik dini va uning muqaddas kitobi “Avesto” haqida ingliz olimasi Meri Boys oʻz 

tadqiqotida zardushtiylik dinining paydo boʻlishidan to uning XX asrgacha boʻlgan davrdagi 

tarixiy jarayonlar bilan bogʻliq maʼlumotlarni beradi. M.Boys oʻz tadqiqotida zardushtiylikning 

Eronda davlat dini darajasiga koʻtarilish jarayonlarini, zardushtiylik dini va uning maʼbudlarini 

tasvirlab, dafn marosimi bilan bogʻliq odatlar, diniy ibodat va amallarini nazariy jihatdan 

asoslab bergan[3].  

L.A. Lelekov oʻzining “Avesto” kitobi va zardushtiylik dinining taraqqiyot bosqichiga 

bagʻishlangan asarida, Avestoning paydo boʻlish geografiyasi va uning tarixiy-madaniy 

interpretatsiyasi haqida fikr yuritadi. Shuningdek, dunyo olimlarining zardushtiylik dini va 

“Avesto”ga bagʻishlangan tadqiqotlari tahlil qilinadi, ammo zardushtiylikning 

protozardushtiylik davri masalasi, dinning dastlabki otashparastlik asosidan ajralib chiqib, 

rasmiy din tusiga kirgan davri oʻrganilmagan[14]. 

“Avesto”da aks etgan gʻoyalarning talqini, zardushtiylik dinining paydo boʻlishi va 

rivojlanishi masalasi A.O. Makovelskiy asarida yaxshi aks etgan boʻlib, muallif asarda 

zardushtiylik dinining oʻrganilish tarixini manbashunoslik, tarix va tilshunoslik nuqtai 

nazaridan manbaviy-ilmiy tahlil etgan. Ammo, A.O.Makovelskiy asarida zardushtiylik dini va 

“Avesto”dagi gʻoyalar aynan qaysi hududda kechganligi oʻzining yakuniy yechimini 

topmagan[8]. 

Rus olimi Y.A.Doroshenko tomonidan zardushtiylik dinining qadimdan boshlab, to XX 

asrgacha boʻlgan tarixi, Islom dini paydo boʻlgan davrda Hindistonga quvgʻin qilingan 

zardushtiy jamoalarining tarixi, dinning Oʻrta Osiyo xalqlari islom dinini qabul qilgandan 

keyingi davridagi assimilyatsiyasi, zardushtiylik dinining dafn marosimi bilan bogʻliq diniy urf-

odatlari chuqur tadqiq etilgan[9].  

M.Meytarchiyan zardushtiylarning dafn marosimiga bagʻishlangan asarida “Avesto”ning 

Videvdat qismida keltirilgan diniy gʻoyalarning dafn marosimida aks etishi, yerni ulugʻlash 

sifatlari, mubodlarning dafn marosimidagi oʻrni koʻrsatib berilgan. Lekin, muallif asarda 

umumiy xulosani Eron zardushtiylari orasida mavjud boʻlgan diniy qarashlar asosida, yaʼni 

zardushtiylik dinining miloddan avvalgi I ming yillikdan keyin vujudga kelgan, degan qarashlari 

asosida yoritgan [10]. 

G.P.Snesarevning tadqiqotida, Oʻrta Osiyoda Amudaryo etaklariga jon bagʻishlovchi eng 

muhim omil Amudaryo ekanligi, xorazmliklar eʼtiqodida zardushtiylik maʼbudalaridan 

Ardvisura Anaxita mashhur maʼbudalar sirasiga kirganligini taʼkidlaydi. Shuningdek, Ardvisura 

Anaxita hosildorlik, suv, tugʻilish maʼbudasi boʻlib, Xorazm hududlarida suv xavfi mavjud 

boʻlganligi uchun u oliy maʼbuda sifatida qattiq ehtirom qilingan[12].  

Bugungi kunda “Avesto” kitobining tarjimalari koʻplab tillarda chop etilgan boʻlib, uning 

ilmiy tahlili olimlar tomonidan turlicha talqin qilinmoqda. Avestoshunos olimlar I.M.Steblin-

Kamenskiy [15], I.V.Rak [16], V.Y. Kryukova [17] va boshqalarning tarjimalari “Avesto” davri 

yodgorliklari materiallarini zardushtiylik dini nuqtai-nazaridan ilmiy tahlil qilishda muhim 

oʻrin tutadi. 

Jahon fanida oʻzining munosib maktabiga ega boʻlgan avestoshunoslikka XX asrning 

soʻnggi oʻn yilliklarida mazkur manbaning Vatani hisoblanmish Oʻzbekistonda ham eʼtibor 

kuchaydi. Oʻzbekistonda Avesto tadqiqotlariga nazar solsak, asosan, XX asrdan boshlab bu kitob 

haqidagi dastlabki eng muhim maʼlumotlar, qisqa boʻlsa-da, “Oʻzbekiston xalqlari tarixi” 

kitobida berilgan edi [18]. Keyinchalik Oʻzbekiston tarixi boʻyicha akademik nashrlarda yoʻl-

yoʻlakay Avesto haqida fikrlar bayon etildi [19].  

Oʻzbekistonda biz kuzatgan adabiyotlar tafsilotiga koʻra, avestoshunoslik, aniqrogʻi, 

Avesto haqidagi dastlabki mulohazalar 50-yillarda paydo boʻldi. Professor N.M. Mallaev “X-XII 

asrlar adabiyoti” (1958) nomli risolasida Sharq xalqlarining eng qadimgi yozma yodgorligi 

haqida fikr yuritgan.  

1998 yilning may oyida birinchi Prezidentimiz Islom Karimov bir guruh tarixchi olimlar 

va ijodiy intelligensiya vakillari bilan uchrashganda Avesto kitobi haqida alohida toʻxtalib oʻtdi. 

[20] Bu hodisa Oʻzbekistonda avestoshunoslikka jiddiy turtki boʻldi. 2000-yil 29-martda 

Vazirlar Mahkamasining “Avesto yaratilganining 2700 yilligini nishonlash toʻgʻrisida”gi 110-

sonli qarori qabul qilindi. [21] Eng muhimi, 2001-yil noyabr oyida YUNESKO ishtirokida 

Avestoga bagʻishlangan xalqaro konferensiya boʻlib oʻtdi [22]. 

2000 yilda Oʻzbekiston Respublikasi FA Tarix institutida tayyorlangan “Qadimgi yozma 

yodgorliklar” nomli jamoaviy monografiyaning 1-qismida akademik A.P.Qayumov ilk marotaba 

“Xurdak Avesto” (“Kichik Avesto”)ning oʻzbek tiliga tarjimasini eʼlon qildi [23]. 2001 yilda 

Avestoning 2700 yilligi yubileyi arafasida A. Mahkam tarjimasida Avesto kitobi hamda M.M. 

Isʼhoqov tarjimasida “Avesto. Yasht kitobi” kabi nashrlar yuzaga chiqqani muhim madaniy-

tarixiy hodisaga aylandi.  

Sharqshunoslardan M. Isʼhoqov hamda A. Irisovlarning Avestoga doir maqolalari ham 

yodgorlik mohiyatini keng xalq ommasiga yetkazishda maʼlum maʼrifiy ahamiyat kasb etadi. 

Filologiya fanlari doktori F.Sulaymonova oʻzining “Sharq va Gʻarb” kitobida qadimgi Oʻrta Osiyo 

va Eron xalqlari madaniyatining antik dunyo madaniyatiga taʼsiri ildizlarini tekshirar ekan, 

zardushtiylik va u bilan bogʻliq miflarning yunon madaniyatidagi koʻrinishlarini aniqlashga 

erishdi. Shu munosabat bilan olima Zardushtning vatani, Avestoning yaratilishi, koʻchirilishi, 

dunyoga tarqalishi, tarkibiy qismlari haqida diqqatga molik fikrlarni bayon etgan [24]. Shunisi 

diqqatga sazovorki, muallif yangi maʼlumotlar asosida, zardushtiylikni boshqa xalqlar dinlari 

bilan qiyoslab oʻrganib chiqqan.  

Oʻzbek Avestoshunosligida 2007 yilda chop etilgan “Videvdot” naskining izohli ilmiy 

tarjimasi ham bir muhim voqea boʻldi. Bu tarjima ifoda ravonligi, uslub jihatdan oʻzbekonaligi 

bilan ahamiyatlidir [25]. Avesto va oʻzbek xalqi urf-odatlarida zardushtiylik reliktlari etnograf 

olim A. Ashirovning “Oʻzbek xalqining qadimgi eʼtiqod va marosimlari” nomli monografiyasida 

aks etgan [26]. 

Soʻnggi yillarda yurtimiz olimlari M. Isʼhoqov, A. Qayumov, A. Mahkamlar tomonidan 

ham Avestoshunoslik boʻyicha ikki ilmiy maktab asosida: eron-fors tarjimasi asosida hamda 

ruscha, inglizcha tarjimalar tajribasiga suyanib tadqiqot olib borilmoqda[29].  

Muhokama. Oʻtgan davr mobaynida koʻpgina tadqiqotchi olimlar tomonidan eroniy tilli 

xalqlarning urf-odatlari, koʻmish bilan bogʻliq odatlari, diniy tizimini oʻrganish natijasida 

zardushtiylik dini Eronda paydo boʻlishi va davlat diniga aylanishi toʻgʻrisidagi gʻoyalar ustunlik 

qilishiga sharoit yaratdi. Bu ilmiy yondashuvlarda Ahamoniylar davlatida sharqiy eroniy tillar 

yoyilgan hududlarda, yaʼni Baqtriya, Margʻiyona, Soʻgʻdiyona, Areya, Xorasmiyalilar orasida 

bronza davridan boshlab shakllana boshlaganligi hisobga olinmagan, chunki u vaqtlarda bu 

hududlarda protozardushtiylik ibodatxonalari hali ochilmagan edi. Shuningdek, bu vaqtda 

zardushtiylik dini va “Avesto”ning yaratilishi xususida fikr yuritishda lingvistika, yozma 

manbalarning tahlili asosiy rol oʻynab keldi. Arxeologik manbalarga suyanish esa ikkilamchi 

manba boʻlib qoldi. “Avesto”ning Videvdat kitobida ezgulik xudosi Axuramazda yaratgan 

mamlakatlardan birinchisi Aryanam Vayjada kechgan tarixiy jarayon ilk temir davri bilan 

bogʻlanib oʻrganildi, zardushtiylikning ildizlari “Avesto”ga koʻra chorvador qabilalar 

jamoasidan qidirildi. Axuramazda yaratgan 16 mamlakatning birinchisi Aryanam Vayja 

Avestoda Ranxa va Vaxvi daryolari oraligʻidagi tekisliklardir, deyiladi. Akademik A. 

Asqarovning bu boradagi fikrlari oʻrinli boʻlib, Xorazmning qadimgi aholisi, ziroatchilik bilan 

shugʻullangan amirobodliklar, chorvachilik bilan shugʻullangan Quyisoyliklar to miloddan 

avvalgi VI asrgacha, yaʼni xorasmiylari kelgunga qadar biror bir monumental inshoot barpo 

qilmaganlar. Ahamoniylar siquvi ostida Hilmend vodiysida istiqomat qilgan xorasmiylarning 

Amudaryo quyi havzalariga borib joylashishi va bu yerda oʻtroq sugʻorma dehqonchilik 

madaniyatining gullab yashnashi natijasida, Koʻzaliqir, Qalaliqir kabi murakkab mudofaa 

devorlari bilan oʻrab olingan monumental qasrlar qad koʻtardi [29]. Haqiqatan ham, XX asrning 

50 yillarida Koʻzaliqir, Qalʼaliqir, Qoʻyqirilganqalʼa yodgorliklarining ochib oʻrganilishi, vohada 

“Avesto” gʻoyalari kuchli diniy eʼtiqod tizimiga kirganligi arxeologik materiallar va yodgorlik 

qurilishida yaqqol namoyon boʻladi. Vaholanki, xorasmiylar bronza davridan eʼtiboran Qadimgi 

Baqtriya va Margʻiyona aholisi bilan madaniy aloqada boʻlib, yuksak dehqonchilik madaniyatini 

oʻzlashtirgan edilar. Ularning Xorazm hududlariga joylashishi va zardushtiylik dini ilk davlat 

uyushmalarining shakllanishida muhim oʻrin tutishi Koʻzaliqir va Qalaliqir kabi shahar-

davlatlarning shakllanishiga turtki berdi. XX asrning 30 yillaridan boshlab “Avesto” gʻoyalari 

arxeologik materiallar misolida oʻrganilishining boshlanishi, ilk temir davri tarixiy sharoitini 

bronza davri tarixiy shart-sharoitlari bilan aralashtirib yuborilishiga olib keldi. Vaholanki, 

bugungi kunda mavjud arxeologik dalillar zardushtiylik dinining hozirgi Xorazm hududida 

paydo boʻlishi miloddan avvalgi VI asrdan qadimiy emasligi aniqlandi. Bu dalillar Xorazm 

vohasi zardushtiylik dinining gullab-yashnagan viloyati sifatida miloddan avvalgi VI asrdan 

keyin muhim bir hudud boʻlganligini koʻrsatadi.  

Videvdatda keltirilgan mamlakatlarning birinchisi Aryanam-Vayja boʻlib, dastlab 

zardushtiy jamoalar vujudga kelgan hudud Orol boʻylari va uning shimoliy hududlarida 

istiqomat qiladilar. Bu yerda qishning uzoq davom etishi va yaylovlarning kamligi, chorvachilik 

uchun noqulay boʻlib, bu jamoalarni janubga tomon yurishga majbur qiladi. Ular yangi yerlar 

qidirib Axuramazda “yaratgan” Zarafshon vodiysidagi Gava (Sugʻdiyona) mamlakatiga, Janubiy 

Turkmanistondagi Mouru (Margʻiyona) mamlakatiga, Janubiy Oʻzbekiston hududlaridagi Baxdi 

(Baqtriya) mamlakati hududlarigacha kirib boradilar.  

“Avesto”ning taʼsirini meʼmorchiligida zardushtiylik ibodatxonalari va minoralar koʻrish 

mumkin. Zardushtiylik ibodatxonalari, yaʼni “otashgoh”lar, koʻpincha “Avesto” diniy 

koʻrsatmalariga binoan qurilgan. Zardushtiylik dinida olov muqaddas ramz hisoblanib, uni 

saqlash diniy amaliyotning muhim qismi hisoblangan.  

Eng mashhur misollardan biri zardushtiylarning “sukunat minoralari” yoki “dakma” dir, 

bu erda oʻliklarning jasadlarini fosh qilish marosimlari oʻtkaziladi. Bu tuzilmalar 

zardushtiylarning oʻliklarning yerni ifloslanishiga yoʻl qoʻymaslik zarurligi haqidagi eʼtiqodiga 

muvofiq yaratilgan. 

Dinning vujudga kelishidagi dastlabki davrda, aholining asosiy bosh hudosi quyosh 

xudosi boʻlganligi shubhasizdir. Chunki, Sarazm va Jarqoʻton yodgorliklarida ochib oʻrganilgan 

otashparastlik ibodatxonalari shundan dalolat berib turibdi.  

Arxeolog olim Sh.Shaydullayev tomonidan zardushtiylik dinining rivojlanish bosqichlari 

Qadimgi Baqtriya yodgorliklari misolida quyidagi turlarga boʻlingan edi: birinchi, ilk 

zardushtiylik davri (Jarqoʻton, Toʻgʻoloq, Dashli misolida), ikkinchi, miloddan avvalgi I ming 

yillik boshlaridan ahamoniylargacha boʻlgan davr, yaʼni Zaratushtra davri, keyingi bosqichlar 

esa ahamoniylar davrida zardushtiylik, saklar zarshtiyligi va sosoniylar zardushtiyligi sifatida 

eʼtirof etadi [30].  

Zardushtiylik dinining bosh diniy kulti quyosh va uning parchasi – olov boʻlib, dastlab 

otashparast hisoblangan chorvador qabilalar eʼtiqodida ham muhim oʻrin tutgan. Ular 

eʼtiqodida olov ikki jihatga: ilohlar panteonida bosh hudo hisoblangan ajdodlar kulti 

hisoblangan Qolaqsoy timsoliga ega boʻlgan [31]. Uning timsoli sifatida eneolit davri moddiy 

madaniyat obidalarida otashkada koʻrinishida oʻz izini qoldirgan. U Qadimgi Soʻgʻdiyona, 

Baqtriya va Margʻiyona vohasidagi oilaviy xarakterdan kishilik tarixining keyingi bosqichlarda, 

yaʼni bronza davridan boshlab Dashli, Gonur, Toʻgʻoloq va Jarqoʻton kabi yirik mafkuraviy–diniy 

markazlarning monumental ibodatxonalari misolida qabila va urugʻ jamoalarining ilk davlat 

dini darajasiga koʻtarildi. Olov zardushtiylik dinida bosh poklovchi vosita hisoblanib, uning 

izlari diniy eʼtiqod maskanlarida, koʻmish bilan bogʻliq urf-odatlarda, qadimgi ajdodlarning 

turmush-tarzi va diniy marosimlarida muhim oʻrin tutgan. Bronza davri moddiy madaniyatida 



SCIENCEPROBLEMS.UZ-Ижтимоий-гуманитар фанларнинг долзарб муаммолари № S/7 (3)-2023 

 

37 

olov yuksak iloh sifatida qadrlanib, uning eng yuqori choʻqqiga koʻtarilganligi Dashli-3, 

Jarqoʻton, Gonur kabi yodgorliklarda monumental ibodatxona qurilishida yaqqol koʻzga 

tashlanadi. Otashparastlar bosh kohini otashkada atrofida diniy marosim va bayramlarni 

oʻtkazgan.  

Olovga topinishda bajariladigan marosimlar cheksiz qurbonliklar bilan bogʻlab olib 

borilgan. Otashparastlarda urugʻ va qabila xudolariga atab qurbonliklar qilish shunchalar avj 

oldiki, bu nafaqat cheksiz isrofgarchilikka, balki jamoa aʼzolarining iqtisodiy hayotiga ham zarar 

keltiradi. Otashparastlar diniy sistemasini tartibga solish, diniy eʼtiqod normalarini isloh 

qilishni hayotning oʻzi talab eta boshladi. Ahamoniylar imperiyasi arafasida bu zaruriyat kun 

tartibiga chiqib, tarixiy shaxs Zaratushtra otashparastlik diniy qarashlarining bosh islohotchisi 

sifatida faoliyat olib bordi. Biroq, Eron hududida vujudga kelgan Ahamoniylar davlati 

hukmdorlari davlatni mustahkamlashda Zaratushtra gʻoyalaridan ustalik bilan foydalandilar. 

va oʻzlarini Axuramazda inʼom etgan hokimiyat egalari sifatida koʻrsatdilar. Chunonchi, 

Ahamoniylar davri moddiy yozma yodgorliklari Behistun, Naqshi Rustam va Suzadagi devoriy 

qoya yozuvlarida Zaratushtra nomi tilga olinmaydi, balki hokimiyat toʻgʻridan-toʻgʻri 

Axuramazda tomonidan ahamoniy shohlariga inʼom etilganligi taʼkidlanadi.  

Otashparast chorvadorlar oʻz ibodatlarini ibodatxonalarda emas, balki ochiq havoda, 

togʻ choʻqqilarida amalga oshirganlar. Hinduiylikda kohinlar qatʼiy oʻrnatilgan qonunlar asosida 

faoliyat yuritganlar. Oila kohinlari oilaviy diniy ibodatlarga, ibodatxona kohinlari esa oliy 

kultlarga, umumiy ibodatlarga masʼul boʻlganlar. Qadimgi Baqtriya va Margʻiyona oʻtroq 

dehqon jamoalari kohinlari ham oila oʻchogʻi atrofidagi ibodatlarga, yirik monumental 

ibodatxonalar barpo etib, davlat darajasidagi diniy boshqaruv tizimiga boʻysunuvchi 

ibodatlarga javobgar boʻlganlar.  

Sosoniylar davriga kelib, zardushtiylik dini har jihatdan mustahkamlanib, barcha 

shaharlarda, qishloq markazlarida ibodatxonalar va otashkadalar qurish amaliyoti avj oladi. 

Shu orqali Sosoniy hukmdorlari oʻz hokimiyatlarini mustahkamlashga intilganlar. 

Ibodatxonalar maʼbuda Anaxitaga bagʻishlab qurilgan boʻlib, u Sosoniylar sulolasining homiysi 

sifatida qadrlangan va ulardan biri “Anahit Artahastr”, yaʼni sosoniylarning birinchi hukmdori 

Ardasher I ga bagʻishlangan boʻlishi mumkin. [32] Sosoniylar davrida mamlakatda otashkadalar 

maxsus rejalar asosida qurilgan ibodatxonalarda boʻlib, ibodatxonalar qalin mudofaa devorlari 

bilan oʻrab olinadi. Bu esa olovni muqaddaslashtirib, unga alohida davlat darajasida maqom 

bergan. 

Yaz I davri kulolchiligida ham yangi anʼanalar, yangi shaklli idishlar paydo boʻladi. Yaz I 

davriga kelib Oʻrta Osiyo kulolchiligi tarixida birinchi marotaba idish qopqoqlarining paydo 

boʻlganligini va keng tarqalganligini kuzatishimiz mumkin . Bu holatni ham kishilarning diniy 

va ideologik qarashlarining oʻzgarganligi alomati deb baholaymiz va zardushtiylik urf-odatlari 

bilan bogʻlaymiz. Negaki, zardushtiylik urfi boʻyicha ovqat tayyorlash chogʻida yonayotgan 

olovga yoki kulga ovqatning tomchilari sachrashi mumkin boʻlmagan . Kuchuktepa, Talashqon 

I tepaliklaridan topilgan qopqoqlarning diametri qozonlar ogʻzi diametri bilan mos kelishi va 

koʻp hollarda qopqoqlarning olovda qorayganligi shu xulosani aytishga imkon beradi. 

Kuchuk I davriga kelib qora bazalt toshidan yasalgan, bikonik shakldagi yorgʻuchoq va 

oʻgʻirchalar paydo boʻladi. Shu singari tosh qurollar Mirshodi yodgorliklaridan topilgan. 

Tadqiqotchilar tomonidan ushbu qurollar ibodat qurollari deb atalib, oʻsimlik moddalarini 

yanchishda (xaoma tayyorlashda) qoʻllanilgan deb hisoblaydilar . 

Qish davrida, yomgʻir va qorli kunlarda murdaga qanday munosabatda boʻlish toʻgʻrisida 

ham “Avesto”dan ayrim maʼlumotlarni topishimiz mumkin. Har bir jamoada, har bir qishloqda 

mayitlar uchun alohida xona — “kata” qurilganligi maʼlum . Qurilgan xonaning koʻlami odam tik 

turganda boshi shipga, yotganda esa qoʻl va oyoqlari devorlarga tegmasligi lozim boʻlgan. Shu 

yerda murda maʼlum vaqt, toki “qushlar uchib kelguncha va kunlar isiguncha” saqlanishi 

mumkin boʻlgan. Fikrimizcha, arxeologik jihatdan shunday xona Qiziltepa qazishmalari 

chogʻida ham oʻrganilgan. Ushbu xonadan odam suyaklarining boʻlaklari topilgan. Oʻrganilgan 

xonaning sathi 9 m2 boʻlib, qalin toza tuproq qatlami bilan toʻldirilgan. Bu xonadan hech qanday 

arxeologik topilma, shuningdek isitish va oshxona oʻchoqlari izlari ham topilmagan. A.S. 

Sagdullaevning fikricha, bu xona turar joy yoki xoʻjalik xonasi vazifasini bajarmagan va bronza 

davridagi oʻlikni xona pollari va devorlari tagiga koʻmish anʼanasining saqlanishi deb hisoblaydi 

[28]. Bizning fikrimizcha, bu yerda arxeologiya va “Avesto” maʼlumotlari uygʻunlashgan, yaʼni 

“Avesto”da taʼriflangan “kata” oʻrganilgan.  

Xulosa. Bugungi kunda “Avesto” gʻoyalarining arxeologik materiallar misolida qiyosiy 

oʻrganish orqali arxeologiya sohasida yangi bir yoʻnalish, yaʼni “Avesto arxeologiyasi” vujudga 

kelmoqda. Bu sohada qilinayotgan tadqiqotlarda zardushtiylik dini tarixini arxeologik 

materiallar misolida oʻrganish bilan birga, “Avesto” da aks etgan davlatchilik, “Avesto 

jamiyati”ning ijtimoiy tarkibi, dinning muqaddas unsurlari olov, suv, havo, yer va xudolar madh 

etilgan gʻoyalarning arxeologik materiallardagi inʼikosi masalasiga eʼtibor qaratilgan.  

“Avesto” davri arxeologiyasi ham Oʻrta Osiyo olimlari tomonidan jadal oʻrganib 

kelinmoqda. Arxeolog olimlar A. Asqarov, V. Masson, V. Sarianidi, T. Shirinov, Sh. Shaydullaev 

va boshqalarning tomonidan bronza va temir davrlariga oid koʻplab shaharlar, qishloqlar, 

qoʻrgʻonlar oʻrganilib, ulkan ilmiy tadqiqotlar amalga oshirildi. Ammo, arxeologiyada 

zardushtiylik va “Avesto” maʼlumotlarini qadimgi davr yodgorliklari bilan taqqoslab 

oʻrganishda izchillik yetishmay kelmoqda [33]. Yozma va moddiy manbani taqqoslab oʻrganish 

tarix faniga toʻliqroq maʼlumot beradi. Bu Oʻrta Osiyo xalqlarining qadim tarixini oʻrganish 

borasida yangi ilmiy yoʻnalish boʻlib, moddiy madaniyat ashyolarini “Avesto” maʼlumotlari 

bilan taqqoslab oʻrganiladi. Buning natijasida Avesto stratigrafiyasi, Oʻrta Osiyoda jamoa 

taraqqiyoti, Oʻrta Osiyoda ilk davlatchilik kabi masalalarda yangi maʼlumotlar asosida yoritish 

imkonini beradi. Mazkur ilmiy ishda borada mavjud chorvador koʻchmanchi xalqlar va oʻtroq 

xalqlar qoldirgan moddiy madaniyat alohida, ikkita bobda “Avesto” bilan taqqoslab oʻrganiladi. 

